
S E.4 DIE KRUIS, DIE HAND EN DIE KREMETART
(embleem / logo van die sinode)

KREMETART

* Die kremetart is ‘n Afrika-boom — dit simboliseer die Afrika-kontinent by uithemendheid.

* Ons is in Afrika, ons is van Afrika, ons is Afrikane — hier gebore vanuit geslagte wat al lankal
hier woon; hier groot geword; hier lewe ons, en ons wil in geen ander land wees nie.

* En terwyl die natuurlike suidelike verspreiding tot hier (naby) ons strek, is dit net logies dat juis
die kremetart pertinent deel van ons logo vorm — dit sé so baie.

* Die kremetart is reeds in 1592 in ‘n publikasie beskryf = Prospero Alpini se Natural History of
Egypt (verskoon die Engels — die puiblikasie was in Latyn).

* Maar dis die Franse medikus Michel Adanson wat die bome tydens sy rondreis in Senegal
gedurende 1749-1753 raakgesien het en die saad in 1754 na Parys geneem het, tesame met
baie noukeurige sketse van die boom, blomme en vrugte.

* Die wéreldberoemde natuurwetenskaplik Linnaeus (Carl von Linné, Uppsala, Swede) benoem
dié boomspesie as Adansonia digitata — die adansonia verwysend na Adanson (LW daar is
geen skets of skildery van hom nie) en digitata verwysend na die 5 blare wat soos die vingers
aan ‘n hand lyk. Dis nr 467 in die Suider-Afrikaanse boomlys.

* Die kremetart kom wydverspreid voor in die meer droeé dele van Afrika, vanaf Ethiopié in die
noordooste tot in die Limpopo-provinsie, Botswana en die noordelike dele van Namibié. Die
genus kom ook voor in Madagaskar en in die noorde van Australié (as deel van die oertyd-
landmassa Gondwanaland). Verskeie kremetartbome kom selfs verder suid voor (tot hier in die
Waterberge) en is dikwels aangeplant.

* Die meer algemene (Engelse) naam baobab is afkomstig van die Arabiese woord buhibab —
dit beteken “vrug met baie sade” (met erkenning en groot dank aan ds Petrus Kriel wat hierdie
inligting bekom het). Die Afrikaanse woord kremetart is afgelei van die Engelse cream-of-tartar,
verwysende na die pulp rondom die pitte binne-in die groot vrug. Hierdie pulp bevat tartariese
suur en potassium bitartraat.

* Dis ietwat moeilik om die presiese ouderdom van hierdie boom te bepaal, maar daar is
eksemplare wat moontlik tot 3000 jaar oud is (beginnende in die tyd van koning Dawid). Die
grootste bestaande kremetartboom in Suider-Afrika is by Sagole, oos van Tshipise.

* Wat is tipies kenmerkend van die kremetart? Nie noodwendig die hoogte nie, maar wel die
breedte en omvang (soms tot meer as 26m), die bonkigheid, die fassinerende groteske vorm —
die onderstebo-boom, soos ‘n groot geelwortel wat in die grond gesteek is met die wortels wat
bo uitsteek.

* Daar is eintlik iets baie spesiaal simbolies hieraan — die wortels onder die grond staan stewig
vas op die aarde en die wortels wat bo uitsprei reik uit na die hemel, na die Here God, om
steeds ‘n vastigheid in Hom te vind.

* Daar is natuurlik baie Afrika-legendes oor die kremetart. Die mooiste een is dat die Skepper al
die diere bymekaar geroep het en aan elkeen ‘n boom gegee het om te gaan plant. Die hiéna
was soos gewoonlik weer laat, en toe bly net hierdie reuse boom oor. Uit pure woede en
moedswilligheid gaan plant hy die boom toe onderstebo. (Daar is verskeie ander variasies op
hierdie tema, oa dat die gode die boom uit hulle woonplek gegooi het en toe land dit
onderstebo.)

* Die geeste woon — so word geglo — in die pragtige wit blomme, en sou jy ‘n blom pluk, gaan ‘n
leeu jou opvreet. Daar word ook geglo dat die boom die oer-moeder van die olifant is.

* ‘n Babaseuntjie word gewas in die water wat vanuit die bas gepars is — dan sal hy
stewig en sterk word. Maar moenie te veel water gebruik nie, anders word hy vet — en ook nie
op sy kop nie, want dan kry hy ‘n waterhofie.

* Sonder om veel in te gaan op die benutting van die krematart (bas vir toue, blare gevreet deur
diere — dis soos poeding vir hulle!, die water in die stam = tot 136 000 liters) — en LW: ten spyte
van verskeie pogings kon die boom nog nie kommersieel benut word nie — is dit meer
interessant om te lees hoe bekende mense (soos David Livingstone) en ook ander mense die
boom benut het, van slaapplek vir tot 30 mense tot ‘n uitkyktoring, van ‘n kroeg (Leydsdorp) tot
‘n toilet (Caprivi).

* Gaan plant ‘n swart kremetartpit — dit groei baie stadig en soek nie koue nie. Dalk behaal jy
sukses — daar staan ‘n pragtige kremetart in die kerkgrond van NG Kameeldrif. Dis ‘n
beskermde plant in Suid-Afrika sedert 1941.

* Hoekom deel van ons logo? Dis Afrika, dis groots, dit staan vas en gee vastigheid, dis asof
ons almal ons arms om die boom wil sit en mekaar so vashou.

HAND

* Dit bring ons by die hand — ‘n oop hand wat gee, wat uitgesteek word om te help; ‘n
ondersteunende hand; ‘n hand van welwillendheid en openhartigheid en vriendelikheid en naby-
wees.

* Uiteindelik is dit God se hand wat sigbaar word in hierdie wéreld deur 6ns hande.

KRUIS

* Die kruis? Hoe anders! Die kruis vorm die fokuspunt, die middelpunt — ingeweef in die
kremetartboom. Dis asof die boom uiteindelik vir ons die kruis word.

* En so rig ons — hier in Suider-Afrika — ook ons oog op die kruis; dra ons ons kruis, ons tipiese
Suider-Afrikaanse kruis (so dikwels uniek anders as die kruise van die res van die wéreld); bring
ons hoop en maak ons ‘n verskil omdat ons leef onder en vanuit hierdie Kruis.

Ds Cassie Carstens
NG Wierdapark-Suid

